
        
            
                
            
        

    
	СҮХБААТАРЫН ЯНЖМАА 

	 

	ХАМТ АМЬДАРЧ БАЙВ

	“БНМАУ-ЫН ШИНЖЛЭХ УХААНЫ АКАДЕМИЙН ТҮҮХИЙН ХҮРЭЭЛЭН” Улаанбаатар хотноо 1964 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Д. СҮХБААТАРЫН ТУХАЙ ДУРТГАЛУУД

	 

	Д. Сүхбаатарын мэндэлсний 70 жилийн ойд зориулсан бүтээлийг эрхлэн нийтлэх комисс сайшаав.

	 

	ШУА-ийн Түүхийн хүрээлэнгийн э/ш ажилтан Д. Гонгор, ардын цэргийн яамны ажилтан хурандаа Ц. Долгорсүрэн нар боловсруулан бэлтгэж түүхийн ухааны дэд эрдэмтэн Н. Ишжамц, Л. Санжаа нар редакторлав.

	 


БНМАУ-ЫН ШИНЖЛЭХ УХААНЫ АКАДЕМИЙН

	ТҮҮХИЙН ХҮРЭЭЛЭН

	 

	ШУА-ИЙН ТҮҮХИЙН ХҮРЭЭЛЭНГИЙН Э/Ш АЖИЛТАН Д. ГОНГОР, АРДЫН ЦЭРГИЙН ЯАМНЫ АЖИЛТАН ХУРАНДАА Ц. ДОЛГОРСҮРЭН НАР БОЛОВСРУУЛАН БЭЛТГЭЖ ТҮҮХИЙН УХААНЫ ДЭД ЭРДЭМТЭН Н. ИШЖАМЦ, Л. САНЖАА НАР РЕДАКТОРЛАВ.

	 

	ШУ Академийн хэвлэх үйлдвэр

	Улаанбаатар хот

	1964


Д. Сүхбаатарын мэндэлсний 70 жилийн ойд зориулав

	 

	ӨМНӨХ ҮГ

	МАХН-ын Төв Хорооны шийдвэрээр МАХН, Ардын төрийг үндэслэн байгуулагч монголын ард түмний удирдагч Д. Сүхбаатарын мэндэлсний 70 жилийн ойд зориулан нийтлэх бүтээлийн нэг нь энэхүү дуртгалын цоморлог болно.

	Цоморлогийг ШУА-ийн Түүхийн Хүрээлэнгийн эрдэм шинжилгээний ажилтан Д. Гонгор, Ардын Цэргийн Хэрэг Эрхлэх Яамны ажилтан хурандаа Ц. Долгорсүрэн нар боловсруулан бэлтгэжээ. Энэ цоморлогт үүнээс өмнө удаа дараалан хэвлэгдэж байсан зүйлээс гадна шинээр нэлээд зүйлийг сурвалжлан олж оруулснаар 1945 онд Шинжлэх Ухааны Хүрээлэнгээс хэвлэсэн "Д.Сүхбаатарын тухай дуртгал ярианууд" хэмээх эмхэтгэлээс нэлээд арвин материалыг агуулжээ. Гэвч Д. Сүхбаатарын тухай дуртгалыг бүрэн багтааж чадаагүй нь мэдээж юм.

	Энэхүү цоморлог Д. Сүхбаатарын хувьсгалч үйл амьдралыг хөдөлмөрчин олон түмэнд өргөн танилцуулах, залуу үеийг интернационалч, эх оронч үзлээр хүмүүжүүлэхэд тус хүргэхээс гадна шинжлэн судлагч, зохион туурвигч нөхдөд чухал сэдэв хэрэглэдхүүн болох нь дамжиггүй.

	Д. Сүхбаатартай хамт зүтгэж явсан тухай дуртгалаа Манай газрын хүсэлтээр бичиж ирүүлсэн Зөвлөлт оросын хувьсгалчид, ах дүүгийн найрамдалт Зөвлөлт Холбоот Улсын мэргэжилтэн, улаан армийн удирдах нөхдөд халуун талархал илэрхийлье.

	 

	Д. Сүхбаатарын мэндэлсний 70 жилийн ойд зориулсан бүтээлийг эрхлэн нийтлэх комисс

	 


СҮХБААТАРЫН ЯНЖМАА

	(1894-1962) Манай нам, Ардын Засаг Төр, олон нийтийн нэрд гарсан ахмад зүтгэлтний нэг бөгөөд Д. Сүхбаатарын гэргий, түүний дотнын хань. 

	н. Янжмаа, Д. Сүхбаатарыг Хужирбуланд цэргийн алба хааж эхэлсэн үеэс түүнтэй амьдралаа холбосон ба 1919 оноос Сүхбаатарын хувьсгалт үйл ажиллагааг талархан дэмжиж өөрийн ухамсарт амьдралаа манай эх орны эрх чөлөө тусгаар тогтнол, ард түмний эрх жаргалын төлөө тэмцэлд зориулсан юм. 

	ГАВЬЯАТ НӨХӨР СҮХБААТАРЫН НАМТРААС

	Нөхөр Сүхбаатар бол 18941 онд төрсөн бөгөөд цагаан дээлт хэмээх Дамдины гуравдугаар хүү болно. Түүний гэр угаас туйлын ядуу аж төрөх тул 162 наснаас эхлэн хэдэн жилд хуучин Хиагт Хүрээний хооронд өртөөний бүлийн алба3 хааж явсан билээ. 18 насанд4 монголын автономит засгийн үед цэргийн албанд харьяат хошуунаас5 Хужирбулан хэмээх газар очиж анханд зарлагын албан хаалаа. 

	Бас цэргийн сургуулийг онц хичээн сурч олноос шалгаран нэн тэргүүн сайн болж улмаар гоймон хэмээх нэр алдаршсан ба мөн пулемёт бууны сургуульд суралцаж бага даргын албыг хаажээ. Дараагаар Халх голын байлдаанд6 мордож анх гавьяаг байгуулсан ба бас баруун өмнө хязгаарт мордож хэдэн удаа байлдаж дахин гавьяа байгуулжээ. Түүнээс хятадын гамин цэрэг ирж Хүрээг эзлэн авч автономит засгийг устгаж тус монголын олон түмэн ардуудыг зүйл зүйлээр дарлан зовоож газар бүр гаслангийн дуу сонсогдоход эс тэсвэрлэж анх үндэсний хувьсгалыг үүсгэх санааг сэдэвлэж журмын нөхөд лүгээ сэм зөвлөлдөж тус зөвлөлийн засагт орос улсын газар улс төрийн төлөө халуун тусламжийг эрж одоход7 өөрийн гэр орныг худалдаж замын зардал хийж гарчээ. 

	Мөн улсаас зөвшөөрлийн авч нэгэнт буцаж ирээд цөөн цэргийг дагуулан явж өмнөх Хиагт хотыг8 эзлэн суусан хэд хэдэн мянган гамин цэргийг байлдан сөнөөж эл Хиагтыг авч монголчууд ба улаан цэргийг сая элсүүлэн дагуулж хэд хэдэн зуун цэргийг олж мөнхүү газар Ардын засгийг анх нээн байгуулсан9 тухайд бүх цэргийн жанжин тушаалыг хүлээжээ. 

	Дараагаар ардын хувьсгалт намын тэргүүлэгчид ба Холбоот Улсаас туслан хамгаалахаар ирсэн цэргүүдийн хамтаар хуучин Нийслэл Хүрээний газар хүрэлцэн ирж10 ардын эрхт хэмжээт засгийг байгуулсны дараа харгис муу хулгай барон Унгерний үлдэгдэл хэсэг бүлэг цэргүүдийг баруун хойд зүгээс Хүрээг халдахаар ирэхэд нөхөр Сүхбаатарын бие цэрэг авч угтан байлдаж зүүн хязгаарт бүрмөсөн хөөжээ. Дараагаар Москва хотноо бусад нөхдийн хамт одож харилцахад хэлхээ холбоотой байх тухай найрамдлын гэрээ тогтоожээ11. Түүнээс тус монголын цэргүүдийг удирдан үнэнхүү санаагаар өдөр шөнө хэмээн ялгаварлахгүй хичээн сургаж улс төрийн явдалд өчүүхэн төдий ч биеийн амрыг харж хайрлахгүй зүтгэн чармайж ямагт доорд цэргийн улс лугаа нэгэн адил ихэмсэг байдал огт үгүй тус үндэсний хувьсгалыг удирдан явуулж бүхийд гэнэт хүнд өвчин тохиолдож эдгэрэн чадсангүй байсаар 1923 оны 2 сарын 20-ны өдөр наснаас эцэс болов. 

	Түүний бие 29 настай билээ. Төрлөхийн эрс тэс шударга баатарлаг хатуу зоригтой агсан ажгуу. Мөн ч наснаас нөхцөхийн үед хэлсэн нь: 

	Миний бие алтан амийг алдавч ариун санаат нөхөд минь залгамжилж элдэвт хичээн зүтгэж ардын хувьсгалт төрийг мандуулах болтугай гэжээ. 

	Энэхүү нөхөр Сүхбаатар нь тус монголын олон олон он жилд хэцүү бэрхээр дарлагдсан түмэн ардуудад эрх чөлөөг анх олгосон агуу их баатар хувьсгалч онц гавьяат нөхөр даруй мөн амой... 

	 

	Залуучуудын үнэн. 1932. №21. 

	 

	 

	 

	ХАМТ АМЬДАРЧ БАЙВ

	Би 1612 настайгаасаа эхэлж Сүхбаатарыг мэдэх болов. Сүхбаатар сумангийн13 дарга байсан. Бид Хужирбуланд түүний сумангийн байрны дэргэд нэгэн байшинд суудаг байв. 

	Сүхбаатар Хужирбуланд анхандаа энгийн цэргээр орж сар дутам 30 мөнгөний цалин авдаг байсан. Дараагаар дарга болж 15 төгрөгийн цалин авдаг болсон. Хоол хувцасны норм хасагдаж ядуу зүдүүгээр амьдарч байв. Сүхбаатар өөрийн багын байдлыг дурсаж ярихдаа багадаа орос хэл сурахыг их хүсэж Консулын хүүхдүүдтэй тоглох болсноос оросоор ярьж сурсан гэдэг байв. Түүнчлэн багадаа сампингаар оролдох их дуртай ба ямагт модон буу, нум сум хийж тоглодог байсан гэж өөрөө ярьдаг билээ. 

	Надтай хамт амьдрах болсноос хойш ч даруу номхон зантай, тамхи татдаггүй, гадуур дотуур явах буюу ялангуяа айл хэсэх дургүй, маш цэвэрч тийм хүн байв. 

	Энгийн цагт бага хүүхэд шиг алиалдаг, элэгсэг, дээлээ өмсөхдөө бүсээ хүртэл үргэлж надаар бүслүүлдэг ба үсээ тонгоргоор ер авхуулдаггүй, машинаар авхуулахдаа мөн надаар авхуулахаас бус өөр хэнээр ч авхуулдаггүй тийм хүн байсан амой. Эмэгтэй хүнээр үсээ авхуулах хишигт муу гэж Сүхбаатарын эх үргэлж хэлдэг байсан боловч тэр нь үсээ надаар авхуулахаа ер зогссонгүй. 

	Дараа 10 дугаар онд14 Зөвлөлт Оросоос тусламж эрэхээр явах болоод байхад нь: 

	— Чи Янжмаагаа авч явж бүсээ бүслүүлж үсээ авхуулж байхгүй юу? гэж нөхөд нь инээлдэж байсан. 

	Бас мартагддаггүй нэг явдал буй нь Сүхбаатар 21 насандаа байлдаанд мордох болоод би тэр өглөө өөртөө нэг дээл оёж дүүрэх гэж байхад: 

	— Чи бушуухан дээлээ дүүрээд орхи гэж намайг шаардаад байсанд 

	— Чи цуг явах гээгүй юм бол заавал дүүрүүлэх гэж яарсны хэрэг юу байна. Сүүлд дүүрнэ л биз гэж нөхөд нь инээлдэж байв. 

	Сүхбаатар хүүхдэд маш дуртай байсан. Тэр нь байлдаанд явахын өмнө олон удаа түдгэлзэн зогсож хүүгээ үнсэж байсан болой. 

	Сүхбаатар нь нарийнхан өндөр биетэй байсан тул дүүжинд эргэж байхыг нь түүний нөхөд харж гоймон шиг хэмээн ярьсны улмаас гоймон баатар хэмээн нэршсэн бөгөөд Хужирбулангийн бүх цэргийн дотор цэргийн ба биеийн тамирын 18 төрлийн сургуульд Сүхбаатараас түрүүлдэг хүн ер байсангүй. Бид Хужирбуланд зургаан жил суусан бөгөөд хагас сайн өдөр болоход цэргийн тооллого өнгөрөөж явганаар хот орж ирээд мөн явганаар буцдаг байв. 

	Сүхбаатар хэзээ боловч ердийн сэргэлэн ба гагцхүү танихгүй айлд ер ордоггүй байсан үүнд, надтай хамт амьдарч байсан бүх жилүүдийн турш намайг дагаж хятадын пүүс дэлгүүрээр хоёрхон удаа орсон бөгөөд худалдаа наймаа огт хийдэггүй байв. Ямар нэг юм худалдан авах хэрэгтэй байвч тэр тэдэнтэй худалдаа хийж чаддаггүй тул энэ зүйлийг би л гүйцэтгэдэг байв. 

	Сүхбаатарыг гаднаас нь харахад төрлөхийн байдал нь маш ширүүн юм шиг санагддаг гэж нөхөд нь ярилцдаг байсан юм. Шинэ цэргүүдийг хүлээн авч байх үед цэргүүд Сүхбаатарыг анх хараад энэ хүний л гарт орохгүй юм сан. Энэ айхавтар ширүүн хүн байх хэмээн боддог юм сан гэж нөхөд нь сүүлдээ Сүхбаатарыг сайн таних болсны дараа бид чиний хувьд эндүүрэн боддог сон гэж инээлдэн хүүрнэдэг байв. 

	Ердийн цагт уурлах, ундууцахгүй эвэлгэн аятайхан ба гэр орондоо орж ирсэн хүнд найртай сайн бөгөөд гагцхүү албан цагт хатуу бөгөөд цаг минутыг өөрөө ч тасалдаггүй ба хүнийг ч таслуулдаггүй байв. 

	Сүхбаатар, энгийн цагт бага хүүхэд мэт сайхан санаатай бөгөөд алчуур зэрэг ялимгүй юм өгсөн ч сонирхон баярладаг бөлгөө. Түүний төрлөхийн зан хэмээвээс инээх нь ховор, уурласан нь хүнд мэдэгдэхгүй, харин уурлахаараа инээдэг байв. Тэр нь хиртэй юм ер өмсөхгүй, угаагүй шаазанд цай уухгүйн дээр завтай байвал модон самаар гэзгээ өдөртөө өдий төдий удаа самнадаг билээ. Сүхбаатар нь сүсэглэх бишрэх хэмээгчийг угаас мэддэггүй байсан. 

	Хужирбуланд би цэцэг өвчнөөр өвдөөд байх үед манай өвөг эцэг Өвгөнхүүгийн эцэг болох 96 настай өвгөн нь нас нөгчсөн бөгөөд сүсэг бишрэл бүхий хуучин заншлаар ямар нэгэн хүн үхвэл түүний тухай цэцэг өвчнөөр өвчилж байгаа хүнд хэлэхийг цээрлэдэг байжээ. Хужирбулангийн нэг дарга Бат-Очир хэмээгчийн эх ирж өвөг ажаагийн чинь аав өнгөрсөн хэмээн хэлэв. 

	Тэнд цэрэг дарга нараас битгий хэлээрэй гэсэн юмыг юунд хэлэв хэмээн Бат-Очирын ээжийг зэмлэн шуугилдсанд, 

	Үхсэн хүнийг өвчтэй хүнд хэлж бодохгүй гэж бурхан юм уу, шашин юм уу, юу юм; Хэн хэлсэн юм гэж тэдний яриаг таслав. 

	Цэргийн байдал, хоол унд муу ба цэргээс оргогсод, аймгийн захирлууд хэмээгдсэн Галсан мэйрэн, Түвшинжаргал, Гончиг занги зэрэг харгисууд нь цэргийг үргэлж банздан тарчилгадгийн дээр ялангуяа ерөнхий захирал байсан Дамдин доосог нь үзэшгүй харгис хэрцгий байв. 

	Нэгэн удаа орос цэргийн хуаран дээр улаан өндөгний баяр болж Хүрээний сайд ноёд түүн дээр цөм очив. Цэргүүд өөрийн чадал чадварыг үзүүлдэг байв. Модонд төмс өлгөж цавчих ба хөлдөө шуудай өмсөж гүйж уралдах зэрэг цэргийн сургууль болов. 

	Дамдин доосог энэ үед архи ууж эмэгтэйчүүд та нар цэргийн хуаранд ирэх учиргүй байтал харин хуаранд байрлах болов хэмээн надад агсам тавив. Тэгээд сургууль хийж байсан Сүхбаатарыг дуудаж, 

	— Танай хүүхэн намайг их хараав гэсэнд Сүхбаатар энэ тухайн шалтгааныг надаас асууж Дамдин доосогийг зүгээр байгаа хүмүүсээр оролдсоны хэрэггүй гэсэнд Дамдин доосог Сүхбаатарыг банзадна гэж гэртээ аваачив. Сүхбаатарыг банздуулахгүйн тулд пулемёт сумангийн цэргүүд түүний гэрийг хүрээлэн жагсав. Тийнхүү банздаж чадалгүй тавьж буцаасны дараа маргааш нь манай гэрт ирж 

	— Та нар залуу хүүхэд, их ууртай байж болохгүй хэмээн Сүхбаатарын гарыг барьж аргадан саймширч байв. 

	Сүхбаатар, Хужирбуланд байхдаа өөрийн цэргүүддээ хайрлагддаг төдий биш, нийт цэргүүдэд хайрлагддаг бөлгөө. 

	Сүхбаатар, цэргүүд юүгээн үнэн зүрхнээс хайрлах тул цэргүүд нь түүнийг бас үнэн зүрхнээс хайрладаг байв. 

	Дараа монголын төрийг хятадын генералуудад алдаж гамин хүрч ирсэн үед Хужирбулангийн цэрэг татагдан бууж Сүхбаатар бид хоёр Хүрээнд орж ирээд өвөг эцгийн гэрт суух болсноос хойш Сүхбаатар хувьсгалын ажлаар оролдох болов. Гамингийн яам болох Си Лин бугийн яаманд үсэг өрөгчөөр оров. 

	10 дугаар оны хавар15 Сүхбаатарын эцэг Дамдин нь үхлүүт өвчтэй байв. Тэр үед Сүхбаатар аавынхаа толгойг нь түшиж суугаад, 

	— Би чухал ажилд явах гэж байна гэж хэлээд Зөвлөлт Орос улсаас тусламж эрэхээр явсан боловч зам нэвтэрч чадалгүй буцаж ирэхэд нь эцэг нь үхсэн байв. Зун нь Зөвлөлт Орос Улсад дахин явах болоод гэрээ худалдаж замын зардал төхөөрөөд явсан. Би нэгэн айлын үүдний пинд хүү Галсангийн хамт үлдэв. 

	Сүхбаатар зорьсон хэргээ бүтээж Зөвлөлт Улсаас ах дүүгийн тусламжийг олсны дараа Ардын Журамт цэргийг байгуулж Хиагтаас гамин цэргийг хөөн зайлуулсны мэдээг сонсож би Нийслэл Хүрээнээс сэм гараад 11 оны хавар16 Сүхбаатар дээр хүрч очив. 

	Би Алтанбулагт очихдоо шөнө орж нэг муу балгасан дотор олон цэргийн дунд ирээд байтал Сүхбаатар ирж: 

	— Чи эндээ байж бай. Би яваад ирье гэсэн. 

	Намайг тийнхүү шууд аваачсангүй. Учир нь Сүхбаатарын сууж байсан гэрт штаб байсан тул намайг тэнд аваачихаасаа өөрийн сургагч нар ба нөхдөөсөө зовсон бололтой. Сүхбаатар нь гамингийн яаманд түшмэл байгаад оргосон Өлзийдүүрэн хэмээх нэгэн цахар хүний 4 ханатай гэрт сууж байсан бөгөөд хоёр төмөр ор тавьсан байв. Баруун талын ор дээр нөхөр Чойбалсан, хойд талын ор дээр бид хоёр байдаг байсан. Орнуудаа хөнжлөөр бүтээдэг байв. Шал ба дэвсгэргүй, дотор нь бичгийн хэдэн ширээ тавьсан. Тэр нь жанжны гэр ба албан штаб нь байжээ.

	Удалгүй Бароны жижиг ангиуд хүрч очих болов. Хамгийн тэргүүн Сүхбаатар гучин цэргийн хамт Шаамарын бургасанд цагаантны жижиг ангитай байлдсан. 

	Урьдаар Сүхбаатар нь Орхоны хоёр талаас цагааны захиралтай өндөр дуугаар дуудалцан ярилцсан бөгөөд дараагаар гал нээх тушаал өгч байлдаад наран огшиж байх үед дайсан зугтав.

	Сүхбаатар ганцаар жижигхэн завинд сууж биднийг хориглосоор байтал Орхоны цаад эрэгт сэлж гараад дайсны хаясан буу сэлэм зэргийг олж ирэв. Дараагаар гүн Баяраар толгойлуулсан бароны нэгэн анги цэрэг, Алтанбулагт халдсанд би Дээд Шивээнд гарч бүгж байгаад оройхон буцаж ирвэл партизан цэргийн штаб нь манай гэрт байрласан байв. Гүн Баяр шархтай баригдсан. Манай хашааны баруун талд ёолж бархирч байв. 

	— Та нар дээшээ гар! Өнөө шөнө Дээд Шивээнд гарч тэнд байхгүй бол горьгүй хэмээн Сүхбаатар надад хэлэв. Бид Дээд Шивээнд байтал үүрээр дайсан гурван талаас бүсэлсэн гэдэг мэдээ хүрч ирэв. Өглөө нь Сүхбаатар Загдтай17 давхиж ирээд: 

	— Та нар хорин мод газар очиж проходонд суугаад хойшоо яв. Би эндээ үлдэж байлдана гэв. Би цааш зайлан явахдаа зам төөрч гурав хоноод Цөх голын партизан дээр ирж бүфер18 ба совет19 цэргийн штаб дээр байтал нэгэн монгол хэлтэй улаан цэргийн байлдагч ирж, 

	— Танай ноён манай ноён хоёр амьд байна. Манай ноён гараа буудуулж шархадсан. Сүхбаатар зүгээр. Дайсан ухарсан гэв. 

	Хуластын царам дээр ирээд байтал Сүхбаатараас таван цэргээр биднийг тосуулсан бөлгөө. 

	Сүхбаатарыг асуувал Бароныг мөрдөж Зүрх орсон гэнэ. Алтанбулагт ирмэгц хойноос нь явах пропуск хийлгэж аваад би Зүрхэд ирвэл, Сүхбаатар: 

	— Чи зэрлэг суманд дайруулж алуулж гэмтэж мэднэ. Миний хойноос юунд ирэв. Чамд пропуск хэн хийж өгөв гэж уурлаж байсан боловч тэр дороо баясгалан төгөлдөр болов. 

	Зөвлөлтөөс 15 мянган цэрэг ирээд гурван хоногийн турш баронтой байлдсан гэж Сүхбаатар ярьж байв. Удалгүй партизан цэрэг Нийслэл Хүрээг эзлэхээр нааш хөдлөв. 

	— Би Хүрээ явалцъя. Шархадсан цэрэг боогоод явж чадна гэсэнд Сүхбаатар намайг явуулсангүй үлд гэж үлдээв. Нийслэл Хүрээ өөд явах улаан цэрэг гурван өдөр турш цувсан бөгөөд хоёр дахь өдөр нь Сүхбаатар, Летвинцов20 хоёр суудлын машинаар гарав. 

	Арван хэд хоног болсны дараа Хүрээг авлаа гэж утас ирэв. Дараа нь зэвсэг аваад ир гэсэнд 15 цэрэгтэй, 9 морин тэрэг зэвсэг ачаад партизан цэргийн эхнэр хүүхдүүдийн хамт Нийслэл Хүрээнд ирэв. Сүхбаатар өдөр шөнөгүй ажилтай болсон байлаа. 

	Намар нь Сүхбаатарын Москва явсан хойно дайсан этгээд ардын саналыг алдагдуулж тэднийг нам засгаас түлхэн холдуулах ба дургүйцүүлэх явдлыг төрүүлэхийн тулд эхнэрүүдийн эрт урьдаас хэрэглэж ирсэн үсний чимэглэл зүүсгэлүүдийг нь хүчээр хурааж эхэлсэн учир эхнэр хүүхдүүд уйлалдан байх болов. Сүхбаатар Москвагаас буцаж ирэхдээ шөнө ирсэн бөгөөд эдгээр байдлыг сонсож тэр шөнөдөө улс төрийн талаар юу болж байна гэж ихээхэн амаргүй болсон бөгөөд маргааш нь индрийн хурал хийлгээд хураасан юмыг нь буцаалгаж өгүүлсний дээр албадах явдлыг улс төрийн хортой алдаа гэж зогсоов. 

	Сүхбаатар шөнө бүр өөрийн биеэр цэргээ эргэдэг байсан. Нэгэн шөнө надад цагаа өгч яг дөрвөн цагт сэрээгээрэй гэв. Тийнхүү дөрвөн цагт босож цэргээ эргээд 6 цагт ирсэн бөгөөд дахин явах гэсэн боловч толгой өвдөв гээд босож чадалгүй хэвтэв. 

	Тэр үед ерөнхий сайд агсан Жалханз хутагтын зэрэг сайдууд орж ирээд Сүхбаатарт лам эмчээс төвөд эм өгүүлсэн бөгөөд шөнө нь маш их халуурсан, тэр шөнө би бас өөрөө халуураад хэвтчихэв. Хоёулаа ухаантай, ухаангүй хэвтэх болсон бөгөөд биднийг... хэдэн доктор хэдэн монгол эмч ээлжлэн эмчлээд байв. Намайг ухаангүй өвчтэй байхад өөр гэрт оруулж орхисон бөгөөд цааш юу болсныг мэдсэнгүй. Гагцхүү урьд шөнө нь Сүхбаатар саруул ухаантай байхдаа цагаан сар болж байна. Юу болох бол гэж үргэлж санаа зовж байсан ба бас цэргүүд архи уух вий гэж хэлж байв. 

	— Битгий сэтгэлээ зов гэж би хэлсэнд

	— Чи эдгээр явдлуудыг утсаар хэлж байх хэрэгтэй. Чи хэлэх эрхтэй хүн шүү гэж захиж байсан болно. 

	Хожим Сүхбаатар өвдсөнөөс хойш долоо дахь хоног дээрээ эмнэлэг авалгүй нас нөгчсөн байжээ. Сүхбаатарыг нас нөгчсөнөөс хойш би гурав дөрвөн сар хүний гарт хэвтэж сэхээд ганцаардан өнчирснөө мэдрэн хүлээсэн үүнд: Миний амьдралын хувьд ертөнц дээр хамгийн үнэтэй хүн болох Сүхбаатараа дахин олж чадахгүй болсноо бодох гэгч хэчнээн хүнд байсан билээ. 

	Сүхбаатарын бүх амьдралын зам нь Монголын ард түмний эрх жаргалын төлөө үйлдсэн тэмцлийн зам гэгчийг бодож мэдээд түүний хэргийг үргэлжлүүлнэ гэдгийг би шийдвэртэй батлан илэрхийлэв. Ийнхүү түүний хэргийг үргэлжлүүлэхийн тулд мэдрэлтэйгээр тэмцэх тэмцлийн жилүүд миний амьдралд эхэлсэн билээ. 

	 

	Сүхбаатарын тухай дуртгал ярианууд. 1945. 22-29-р талаас авав.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

